Երիտասարդների և սիրո բարեխոս Սուրբ Սարգիս զորավարի տոն

 Սուրբ Սարգիս զորավարի  տոնը  շարժական տոն է: Հայաստանում նշվում է Զատիկից 63 օր առաջ: Այս տարի այն պետք է նշվի փետրվարի 15 ին:
  	Հայոց եկեղեցին՝ Ամենայն Հայոց կաթողիկոս Գարեգին Բ-ի տնօրինությամբ, Սուրբ Սարգսի տոնը հռչակել է նաև երիտասարդների օրհնության օր:
  	Տոնի ակունքները հեթանոսական են: Այն կապվում է գիտության հովանավոր Տիր աստծո անվան հետ: Տիրը միաժամանակ ցորենի, հացազգիների պահպանման և հովանավոր աստվածն է եղել, ուստի այս տոնի կերակրատեսակները հիմնականում հացազգիներից են:
  	Սուրբ Սարգիս զորավարի տոնը Հայաստանում ընդունված է նշել ոչ միայն եկեղեցական ծեսով, աղոթքով, այլ ժողովրդական ավանդույթներով: Սուրբ Սարգիս զորավարը երիտասարդների արագահաս բարեխոսն է: Նրա միջնորդությամբ հրաշքներ են տեղի ունենում: Այդ օրը երիտասարդներն աղոթում են սրբին, որ իրենց աղոթքները հասցնի առ Աստված: Սուրբ Սարգսի տոնին նախորդում է Սուրբ Գրիգոր Լուսավորչի կողմից հաստատված Առաջավորաց պահքը: 
 	 Ժողովրդական սովորույթներից է նաև, երբ Սուրբ Սարգսի տոնին նախորդող գիշերը երիտասարդներն աղի բլիթ են ուտում, որի հետ կապում են իրենց հարսնացուի կամ փեսացուի երազհայտնությունը: Այդ օրվա հիշատակելի սովորույթներից է փոխինդով մատուցարանը դնել տան տանիքին կամ պատշգամբին և սպասել Սուրբ Սարգիս զորավարի ձիու պայտի հետքին: Ըստ ավանդույթի՝ Սուրբ Սարգիսը պետք է հրեշտակների ուղեկցությամբ անցնի և ում մատուցարանի մեջ դրված ալյուրի կամ փոխինդի մեջ թողնի իր սպիտակ(մաքրություն, անաղարտություն է խորհրդանշում) ձիու պայտի հետքը, այդ տարի կիրականանա նրա երազանքը: Հայոց աշխարհի մի շարք շրջաններում այդ գիշեր աղի բաղարջ էին թխում: Խմորը բաժանում էին երկու գնդի: Հետո շերտերից մեկի վրա շարում ընտանիքի հարստությունները խորհրդանշող առարկաներ (մրգի զանազան տեսակներ, մի կտոր պանիր, դրամ և այլն),ծածկում այն խմորի երկրորդ շերտով և թխում: Առավոտյան բաղարջը շերտատում էին երեխաների թվով և բաժանում. ում բաժնից ինչ դուրս գար, նրան համապատասխան ժառանգություն էր սպասվում: Մրգեղենը նշանակում էր, որ ժառանգություն կհասնի այգիները, պանիրը` անասունները, դրամը` հայրական տունը: Եթե այդ առարկաները աղջիկներին էին բաժին ընկնում, համապատասխանաբար նշանակում էր, որ նրա ամուսինը այգեպան, հովիվ կամ հարուստ մարդ կլինի և այլն: Սուրբ Սարգսին նաև անվանում են Արագահաս: Քանի որ տոնը ձմռանն է, ժողովուրդն ասում է, որ նա իր ձիով օգնության է հասնում և փրկում բուքի մեջ ընկած կամ գայլերի հարձակմանը ենթարկված մարդկանց: Սուրբ Սարգիսն արագ հասնում է և փրկում այն մարդկանց, ովքեր իր օգնությանն են դիմում և կանչում իրեն:
   	Ակադեմիկոս Կարապետ Մելիք-Օհանջանյանի ուսումնասիրությունների համաձայն` Սուրբ Սարգիսը հովանավորել է Սասունցի Դավթին և Սասնա բոլոր հերոսներին ոչ միայն ռազմի դաշտում, այլև սիրո հարցերում:
Այս տոնը նշվում է նաև այլ ազգերի մոտ: Օրինակ` քրդերի մոտ այն անվանվում է «Խդր Նաբի», ասորիները կոչում են «Մար Սարգիս» (մարը նույնպես սուրբ է նշանակում): Իսկ ռուսներն այս տոնը կոչում են «Մարսեգուլիոս»:
Սուրբ Սարգիս զորավարն, ըստ ավանդության` քրիստոնեական հավատի համար նահատակված և սրբադասված մեծ վկա է: Արվեստում, հատկապես մանրանկարչության մեջ, Սարգիսը պատկերվել է արագավազ և ճերմակ նժույգի վրա զինավառ ու գեղեցիկ տղամարդու կերպարանքով, հաճախ վիշապօձին (չարության մարմնավորում) նիզակով շամփրելիս:
Ներսես Շնորհալու կազմած մի վարքագրության մեջ Սարգիսը համարվում է Կեսարիայի հռոմեացի  զորավար, որը խուսափելով Հուլիանոս Ուրացող կայսեր (361-363) հալածանքից՝ ապաստանել է նախ Հայոց Արշակ Բ արքայի մոտ, ապա վերջինիս խորհրդով անցել Պարսկաստան, կարգվել  որպես Շապուհ 2-ի զորահրամանատար: Սակայն շուտով ձերբակալվել է` պարսկական զինվորների մեջ քրիստոնեություն տարածելու մեղադրանքով և մերժելով արևապաշտությունն ընդունելու առաջարկը՝ իր Մարտիրոս որդու և 40 քրիստոնյա զինվորների հետ նահատակվել: Մեսրոպ  Մաշտոցը  Սուրբ  Սարգսի մասունքները բերել է Հայաստան և հիմնել Սուրբ Սարգիս անունով երկու եկեղեցի:
Սուրբ Սարգսի տոնը, որը հայկական է, ունի համարժեք տոն ,որը կաթոլիկ աշխարհում կոչվում է Սուրբ Վալենտին: Սիրահարների օրը`Սուրբ Վալենտինը, տոնվում է փետրվարի 14-ին: Այն Եվրոպայում  նշվում է  13-րդ  դարից, ԱՄՆ- ում՝ 1777 թ.-ից, իսկ Ռուսաստանում՝  1990-ական թթ-ի սկզբից: 
3-րդ դարում Թերնիում ապրում էր  սուրբ  ճգնավոր Վալենտինը: Աղբյուրները վկայում են, որ Վալենտինի բանտարկությունը և սպանությունը  կապված է նրա հետ, որ հռոմեացի կայսրը չէր թույլատրում իր լեգեոնների զինվորներին ամուսնանալ, իսկ Վալենտինը գաղտնի ամուսնացնում էր սիրահարներին: Նրա կախաղանի օրը`փետրվարի 14 -ը, համընկավ հռոմեական տոնի` սիրո աստվածուհի Յունոնայի օրվա հետ: Այդ օրվա կապակցությամբ սիրահարները միմյանց նվիրում են  փափուկ խաղալիքներ, քաղցրավենիքներ ծաղիկները:
Չնայած այս երկու տոները տարբեր երկներում և մշակույթներում ընկալվում են յուրովի, սակայն խորհուրդը նույնն է՝ ՍԵՐԸ:


	            Սիրո բարեխոս Սուրբ Սարգիսը թող սեր ու հաջողություն բերի Ձեզ:
 
